
                ապրիլի 23-ի   N 454   -Ն   որոշման
ԱԿԱՆԱԶԵՐԾՄԱՆ ՄԻՋԱԴԵՊԵՐԻ ՄԱՍԻՆ ԶԵԿՈՒՑՄԱՆ ԵՎ ԴՐԱՆՑ ՀԵՏԱՔՆՆՈՒԹՅԱՆ ՆՎԱԶԱԳՈՒՅՆ ՉԱՓՈՐՈՇԻՉՆԵՐԸ
1. Սույն չափորոշիչը սահմանում է ականազերծման միջադեպերի զեկուցման և հետաքննության նվազագույն պահանջները:
2. Սույն չափորոշիչը կիրառելի է միայն ականազերծման տեղանքում ծագած միջադեպերի մասին զեկուցելու և դրանք հետաքննելու նպատակով: Այն չի վերաբերում աշխատանքային տեղամասից դուրս տեղի ունեցած միջադեպերին: 
I. ՄԻՋԱԴԵՊԵՐԻ ՎԵՐԱԲԵՐՅԱԼ ԶԵԿՈՒՑԵԼՈՒ ԵՎ 
ԴՐԱՆՑ ՀԵՏԱՔՆՆՈՒԹՅԱՆ ՎԵՐԱԲԵՐՅԱԼ ՊԱՀԱՆՋՆԵՐԸ

 3. Հետևյալ միջադեպերի մասին տեղեկությունները պետք է զեկուցվեն ԱԳԱՄ-ին` 
1) պատահար, որի ժամանակ ականը, պայթուցիկը կամ ՊՊՄ-ն մարմնական վնասվածք է հասցրել աշխատողին, այցելուին կամ համայնքի բնակիչներից որևէ մեկին ականազերծման աշխատանքային տեղամասում.
2) միջադեպ, որի ժամանակ ականը, պայթուցիկը կամ ՊՊՄ-ն վնասել է սարքավորումը կամ գույքն ականազերծման աշխատանքային տեղամասում.
3) ականի կամ ՊՊՄ հայտնաբերում տարածքում, որը նախկինում մաքրվել է ականներից, գրանցվել կամ նշագրվել է որպես ականազերծված՝ անկախ ականի կամ ՊՊՄ-ի վնաս հասցնելու հանգամանքից.
4) երբ գործառնությունների ստանդարտ ընթացակարգերի (ԳՍԸ) կամ գրավոր չափորոշիչների կիրառման, ինչպես նաև աշխատողներին տրված սարքավորումների խափանման արդյունքում ականազերծման աշխատանքներին մասնակցող աշխատողները, այցելուները կամ տեղի բնակիչները ենթարկվում են անթույլատրելի վտանգի.
5) ականազերծման աշխատանքային տեղամասում ականի, ՊՊՄ-ի կամ պայթուցիկի որևէ չպլանավորված պայթեցման մասին, անկախ այդպիսի միջադեպի պատճառից կամ արդյունքից.
6) ականազերծման աշխատանքային տեղամասում ականի, ՊՊՄ-ի կամ պայթուցիկի հետ չկապված վթարի մասին, որի արդյունքում պահանջվում է տուժածների անհապաղ տեղափոխում մասնագիտացված բուժհաստատություն` բուժօգնություն ցուցաբերելու նպա​տակով: Այսպիսի վթարները կարող են վկայել ընթացակարգերի կամ սարքավորումների թերությունների մասին:
4. Սարքավորումների, չափորոշիչների կամ հաստատված ԳՍԸ-ների թերությունների կամ էլ վտանգի նոր տեսակի առկայության մասին վկայող միջադեպերի վերաբերյալ զեկույցներ ստացող մարմինները պետք է ընդհանուր նախազգուշական հայտարարություն ուղարկեն բոլոր ականազերծող կազմակերպություններին, որոնք կիրառում են նույն սարքա​վորումները, չափորոշիչները կամ հաստատված ԳՍԸ-ները կամ կարող են հանդիպել նման վտանգների:
5. ԱԳԱՄ-ը կարող է անհրաժեշտ համարել ականների կամ ՊՊՄ-ի հետ կապված միջադեպի հանգամանալից հետաքննության անցկացումը` համայնքի վարքագծի վրա տվյալ ռիսկի ազդեցությունը գնահատելու համար: Սա կօգնի ավելի ճիշտ գնահատել ԱՎԻ ուղերձների կամ ծրագրերի նշանակությունը և արդիականությունը:
6. Ականազերծման ժամանակ տեղի ունեցած միջադեպերի մասին զեկույցները պետք է կազմվեն երկու ձևաչափով` նախնական զեկույց և մանրամասն զեկույց: 
7. Ականազերծման ժամանակ տեղի ունեցած միջադեպերի մասին նախնական զեկույցը բաղկացած է երկու մասից` անհետաձգելի զեկուցում առավել օպերատիվ միջոցներով, որպես կանոն ռադիոկապի կամ հեռախոսակապի միջոցով, և միջադեպի վերաբերյալ լիարժեք գրավոր տեղեկատվություն` ֆաքսով կամ էլեկտրոնային փոստով: 
8. Միջադեպի մասին նախնական զեկույցը ներկայացնում է միջադեպի մասին հիմնական տվյալներ, որը թույլ կտա ԱԳԱՄ-ին արագ արձագանքել, իսկ անհրաժեշտության դեպքում չնախատեսված վտանգի կամ չափորոշիչների, ԳՍԸ-ների կիրառման կամ սարքավորումների շահագործման մասին ընդհանուր նախազգուշական հայտարարություն ուղարկել մյուս ականազերծող կազմակերպություններին:
9. Ականազերծման ժամանակ տեղի ունեցած միջադեպերի մասին մանրամասն զեկույցը կազմվում է տվյալ ականազերծող կազմակերպության կողմից անցկացված ներքին հետաքննության արդյունքների հիման վրա: Զեկույցը կազմվում է ներքին հետաքննությունների հարցերով զբաղվող պաշտոնյայի (ՆՀՊ) կողմից, ով սակայն չի կարող լինել միջադեպում անմիջապես ներգրավված անձ: 
10. Զեկույցը կազմվում է տվյալ ականազերծող կազմակերպության կողմից` միջադեպից հետո հնարավորինս սեղմ ժամկետներում (սովորաբար 10 օրվա ընթացքում): 
11. Եթե միջադեպը կապված չէ ականազերծման գործողությունների հետ, ապա մանրամասն զեկույց ներկայացնելու անհրաժեշտությունը կախված կլինի կոնկրետ դեպքից և պետք է որոշվի ԱԳԱՄ-ի կողմից:
II. ՊԱՇՏՈՆԱԿԱՆ ՀԵՏԱՔՆՆՈՒԹՅՈՒՆՆԵՐԸ

12. Ականազերծման ժամանակ տեղի ունեցած միջադեպի պաշտոնական հետա​քննության նպատակը ականազերծման գործողությունների անվտան​գության և որակի վերաբերյալ խնդիրների կամ դրանց բարելավման հնարա​վորությունների բացահայտումն է:  Դա ոչ քրեական հետաքննություն է, ոչ էլ ապահովագրական փոխհատուցման վճարման ներկա կամ հնարավոր հետագա հայցի գնահատմանն օգնելու նպատակով կատարվող հետաքննություն:
13. Որպես այդպիսին, ականազերծող կազմակերպության բոլոր աշխատողները պետք է ներկայացնեն միջադեպի հանգամանքների վերաբերյալ ամբողջական և ճշգրիտ տեղեկություններ, և հայտնեն հետագա նմանատիպ միջադեպերը կանխելու նպատակով գործող ընթացակարգերը բարելավելու վերաբերյալ իրենց տեսակետները: 
14. Ստորև հարցերը պետք է ենթակա լինեն պաշտոնական հետաքննության, որը պետք է անցկացնի համապատասխան որակավորում ունեցող և փորձառու երրորդ կողմը`
1) ականազերծման միջադեպ, որը հանգեցրել է մարմնական վնասվածքի կամ մահվան.
2) ականազերծման միջադեպ, որը հասցրել է գույքի վնաս.
3) ականազերծման միջադեպ, որի հասցրած վնասը կարող է պատճառ դառնալ համայնքի բնակչի կողմից վնասի փոխհատուցման խոշոր գումարի հայց ներկայացնելու համար.
4) ականազերծման միջադեպ, որի արդյունքում նախկինում ականազերծված, որպես մաքուր տարածք գրանցված կամ նշագրված տարածքում հայտաբերվել է ական կամ ՊՊՄ-ի միավոր.
5) ականազերծման միջադեպ, որի ժամանակ հաստատված չափորոշիչների կիրառման կամ սարքավորումների խափանման արդյունքում ականազերծման աշխատանքներին մասնակցող աշխատողները, այցելուները կամ տեղի բնակիչները ենթարկվում են անթույլա​տրելի վտանգի.
6) ականազերծման միջադեպ, կապված ականազերծման աշխատանքային տեղա​մասում ականի, ՊՊՄ-ի կամ պայթուցիկի որևէ չպլանավորված պայթեցման հետ:
III. ՀԵՏԱՔՆՆՈՒԹՅԱՆ ԱՆՑԿԱՑՄԱՆ ԸՆԹԱՑԱԿԱՐԳԵՐԸ

15. Ականազերծման ժամանակ տեղի ունեցած միջադեպի պաշտոնական հետաքննությունը կարող է անցկացվել հետևյալ երեք մակարդակներով` հետաքննության խորհուրդ (ՀԽ), անկախ հետաքննություն և ներքին հետաքննություն: 
16. ՀԽ և անկախ հետաքննությունները նախաձեռնվում են ԱԳԱՄ-ի կողմից, որը սահմանում է իրավասությունների շրջանակը (ԻՇ) և նշանակում է աշխատողներ` հետա​քննությունն անցկացնելու համար: 
17. Ներքին հետաքննությունն անցկացվում է միայն ականազերծման ժամանակ տեղի ունեցած փոքր բնույթի պահատարների համար, և սովորաբար այդպիսի հետաքննությունը միջադեպի մասին մանրամասն զեկույցի կազմումն է: Վերջինս կազմվում է ականազերծող կազմակերպության կողմից` հաշվետու բոլոր միջադեպերի համար` անկախ ԱԳԱՄ-ի կողմից համապատասխան ցուցումներ ստանալու փաստից: 
18. Այն դեպքերում, երբ պահանջվում է ՀԽ կամ անկախ հետաքննություն, պաշտոնական հետաքննությունից առաջ պետք է կազմվի միջադեպի մասին մանրամասն զեկույց, որը կցվում է պաշտոնական հետաքննության մասին զեկույցին:
19. Եթե հանգամանքները պահանջեն, ապա ԱԳԱՄ-ը կարող է ԻՇ սահմանի ականազերծող կազմակերպության համար, որը և կանցկացնի ներքին հետաքննությունը: Այս դեպքում նման ներքին հետաքննությունը կանցկացվի միջադեպի մասին մանրամասն զեկույց կազմելու փոխարեն:
20. Պաշտոնական հետաքննություն սկսող մարմինը պետք է ապահովի հետևյալը`
1) հետաքննությունը պետք է սկսի հնարավորինս շուտ.
2) հետաքննության անցկացման համար նշանակված անձինք որևէ առնչություն չպետք է ունենան միջադեպի հետ և պետք է ունենան բավարար որակավորում, գիտելիքներ և փորձ.
3) ԻՇ-ի մեկ օրինակը տրամադրում է այն ականազերծող կազմակերպություններին, որոնք կարող են օգնել պաշտոնական հետաքննության ժամանակ, ինչպես նաև առաջար​կություններ է ներկայացնում հետաքննվող ականազերծման գործընթացի բարելավման վերաբերյալ.
4) արժեքավոր տեղեկությունների կորուստը կանխելու նպատակով միջադեպի վայրը հնարավորինս երկար ժամանակ փակ է պահում` մինչև ՀԽ-ի կամ հետաքննող պաշտոնյայի կողմից թույլատրվում է մուտք գործել տարածք.
5) միջադեպի տեղամասն անմիջապես լուսանկարում է:
21. ՀԽ-ի կազմում պետք է լինեն հակաականային գործողությունների ծրագրի բավարար փորձ ունեցող առնվազն երեք բարձրագույն կամ տեխնիկական գծով ղեկավար պաշտոնյաներ: Հիմնական անդամները պետք է լինեն ԱԳԱՄ/ԱԳԱԿ ներկայացուցիչներ, մեկ անդամ երրորդ կողմ հանդիսացող ականազերծող կազմակերպությունից (օրինակ ԱԳԱԿ-ից կամ ուսումնական կամ այլ կազմակերպությունից) և մեկ անդամ միջադեպում ներգրավված կազմակերպությունից, որը սակայն որևէ անմիջական կապ չունի միջադեպի հետ:
22. Անկախ հետաքննությունը պետք է անցկացվի ԱԳԱՄ/ԱԳԱԿ կողմից նշանակված բավարար փորձ ունեցող անկախ հետաքննիչի կողմից: 
23. Ներքին հետաքննությունը պետք է անցկացվի ականազերծող կազմակերպության բավարար փորձ ունեցող մասնագետի կողմից, որը չպետք է որևէ անմիջական կապ ունենա միջադեպի հետ:
IV. ԶԵԿՈՒՅՑՆԵՐԻ ՆԵՐԿԱՅԱՑՈՒՄԸ ԵՎ ՏԱՐԱԾՈՒՄԸ

24. Հետևյալ տեղեկությունները ենթակա են տարածման`
1) միջադեպի հանգամանքները և դրա արդյունքում հասցված վնասը.
2) հետաքննության ժամանակ հավաքած տեղեկությունների վերլուծությունը.
3) հետաքննության արդյունքները (եզրահանգումներ, առաջարկություններ):
25. ԱԳԱՄ-ը պետք է տեղեկություններ տարածի ականազերծման միջադեպերի մասին:
26. Նոր վտանգների հայտնաբերման դեպքում անհապաղ հարկավոր է դրա մասին տեղեկություններ տարածել:
27. Ականազերծող կազմակերպությունները պետք է`
1) ժամանակին զեկուցեն ԱԳԱՄ-ին ականազերծման ընթացքում տեղի ունեցած և զեկուցման ենթակա բոլոր միջադեպերի մասին,

2) անմիջապես լուսանկարեն պատահարի վայրը և փակեն վերջինիս մուտքը` մինչև այն չստուգվի և մուտք գործելու թույլտվություն չտրվի ՀԽ-ի կամ հետաքննող պաշտոնյայի կողմից.
3) ապահովեն միջադեպը հետաքննող մասնագետների մուտքը դեպի տարածք, իսկ անհրաժեշտության դեպքում տրամադրեն նաև վարչական օգնություն.
4) հետաքննությանը տրամադրեն աշխատանքային տեղամասի մասին բոլոր նախնական փաստաթղթերը, ԳՍԸ-ները, կադրերի ուսուցման վերաբերյալ և այլ անհրաժեշտ փաստաթղթերը:
ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ
ԿԱՌԱՎԱՐՈՒԹՅԱՆ  ԱՇԽԱՏԱԿԱԶՄԻ

           ՂԵԿԱՎԱՐ-ՆԱԽԱՐԱՐ 



Դ. ՀԱՐՈՒԹՅՈՒՆՅԱՆ
